
Mayureshvara Puja

మయూరేశ్వరపూజా

మయూరేశ్వరపురే చతుర్షు ద్వారేషు అధిష్ఠితానాం  దేవతానాం పూజనపురస్సరం
మయూరేశ్వరపూజా భాద్రపదశుక్లప్రతిపదమారభ్య    చతుర్థీపర్యన్తం 
ఆచర్యతే ।దాక్షిణాత్యైరపి  గాణపతైః  కైశ్చిత్  అయం పూజాక్రమోఽనుష్ఠీయతే   ।
(ద్వారాధ్యక్షవిషయే ముద్గలపురాణే  ।మాఞ్జారీ  ప్రాచ్యాం , (ఆత్మనో జారభావం
తు దర్శయన్తీ నిరన్తరమ్ ।మోహయిత్వా క్రీడతి  తేన స్వయం శక్తిరుత్తమా ।మాఞ్జారీ
సా సమాఖ్యాతా మాం ప్రతి  జారదర్శినీ । గణపః క్రీడతి  ద్వన్ద్వవిహారస్థః 
తయాసహ ।)విరజా దక్షిణస్యామ్ । ఆశ్రయా  ప్రతీచ్యామ్  । చతుర్థికా  ఉత్తరస్యామితి
విశేషః । భగవతో దివ్యం భువనం స్వానన్దభువనమితి ,భూమౌ తదేవ మయూరేశ్వరమితి
(మోరేగాంవ)ఇతి మహారాష్ట్రేషు  ప్రసిద్ధమ్   ।మాఞ్జారీం  మార్జారీం  వదన్తి కేచిత్ ।
అత్రతు  మాఞ్జారీ  (మార్జారీ )ప్రాచ్యాం ,ఆశ్రయా  దక్షిణస్యాం,భోగదా ప్రతీచ్యాం ,
కామదా ఉత్తరస్యామితి పూజాక్రమో  దృశ్యతే సమ్ప్రదాయగతః ।
పూజాక్రమః -
గురువన్దనమ్  । గణపతి వన్దనమ్  । సఙ్కల్పః -
మమోపాత్తసమస్తదురితక్షయద్వారా పరమేశ్వరప్రీత్యర్థం 
శ్రీమయూరేశ్వరానుగ్రహసిద్ధ్యర్థమ్     । ఏకభక్తవ్రతగ్రహణపూర్వకం 
భాద్రపదశుక్లప్రతిపదమారభ్య    చతుర్థీపర్యన్తం   చతుర్దిన
సాధ్యాం మయూరేశ్వరపుర చతుర్ద్వారాధిష్ఠిత   దేవతాపూజా పూర్వికాం
మయూరేశ్వరపూజాం కరిష్యే ।
(అప ఉపస్పృశ్య ।హరిద్రాబిమ్బే  విఘ్నేశ్వరపూజా । గ్రహప్రీతిః   ప్రథమదినే )అస్యాం
ప్రతిపది  మయూరేశ్వరపురపూర్వద్వారాధ్యక్షాయాః మాఞ్జారీదేవ్యాః  పూజాం కరిష్యే
(కలశపూజా)

ప్రథమాయాం  పూర్వద్వారాధ్యక్షపూజా
ప్రాగ్ద్వారాధిష్ఠితాం    దేవీం భక్తపాపవిమార్జికామ్  ।
మాఞ్జారీం  కలయామ్యత్ర వ్రతస్య  పరిపూర్తయే ॥
పూర్వద్వారాధ్యక్షాం మాఞ్జారీం  (మార్జారీం )ధ్యాయామి ।

మయూరేశ్వరపూజా

ఆవాహయామిమాఞ్జారీం  మయూరేశాజ్ఞయా  స్థితామ్  ।
మయూరేశార్చనార్థాయ  అనుజ్ఞాం  కురు మే శివే ॥ ఆవాహయామి ।
మయూరేశపురః పూర్వద్వారే రత్నవినిర్మితమ్ ।
సింహాసనమిదం కౢప్తం   ఆతిష్ఠార్చాం  గృహాణ మే ॥ ఆసనమ్ ।
పాద్యం గఙ్గాపయః  కౢప్తం   యవదూర్వాభిరన్వితమ్ ।
దదామి సుభగే దేవి పఙ్కక్షాలనమస్తు మే ।పాద్యమ్ ।
అర్ఘ్యం  మాఞ్జారికే  దేవి గన్ధపుష్పాదిమిశ్రితమ్   ।
హస్తే గృహీత్వా మత్పాపం సమ్ప్రమార్జ్య  కృపాం కురు ॥ అర్ఘ్యమ్  ।
సుగన్ధవాసితం  తోయం మధుపర్కపురస్తనమ్ ।
దదామ్యాచమనం తుభ్యం కురు మాఞ్జారి  శోభనమ్ ॥ ఆచమనమ్ ।
మధుపర్కం మయానీతం దధిమధ్వాజ్యసంయుతమ్ ।
మాఞ్జారికే  ప్రతీచ్ఛ  త్వం మమ పాపాపనుత్తయే ॥మధుపర్కః ।
మధుక్షీరసితాద్రాక్షాసర్పిర్భిః  సంస్కృతం నవమ్ ।
పఞ్చామృతమిదం దేవి స్నానాయ ప్రతిగృహ్యతామ్  ॥ పఞ్చామృతస్నానమ్ ।
కృష్ణానదీ  సమానీతం గన్ధతైలాదిపూర్వకమ్   ।
జలం స్నానాయ సఙ్కౢప్తం  స్నాహి మాఞ్జారికే  సుఖమ్ ॥స్నానం,ఆచమనమ్ ।
శుక్లామ్బరయుగం  సూక్ష్మం కార్పాసపరినిర్మితమ్ ।
పరివీయ్య మయూరేశపదభక్తం విధేహి మామ్ ॥ వస్త్రమ్  ।
కటకాఙ్గదకేయూరహారకఙ్కణనూపురైః   ।
అలఙ్కురుష్వ మాఞ్జారి  మమ సఙ్కల్పభూషణైః  ॥ ఆభరణాని ।
గన్ధం  దదామి సురభిం శ్రీఖణ్డాగరుమిశ్రితమ్    ।
విలేపనాయ తే దేవి గృహ్యతాం సురపూజితే ॥ గన్ధమ్  ।
జలస్థలరుహైః   పుష్పైః  మాలాం దేవవినిర్మితామ్ ।
ప్రతిగృహ్యాశు  మాఞ్జారి  తుష్టా దేవం ప్రదర్శయ  ॥మాలికామ్ ।
జాతీచమ్పకపున్నాగకనకాహ్వయ కైతకైః   ।
మల్లికామాలతీ  పుష్పైః  పూజయామి సురేశ్వరి ॥ పుష్పాణి ॥
అఙ్గపూజా  -(ఓం —— నమః ———-పూజయామి)

మాఞ్జార్యై   -పాదౌ ।గూఢగుల్ఫాయై -గుల్ఫౌ । దీర్ఘజఙ్ఘాయై   -జఙ్ఘే ।
ముకుటజానుకాయై -జానునీ । రమ్భోరవే -ఊరూ । శుభకట్యై  -కటిమ్ ।
గమ్భీరనాభయే -నాభిమ్ । కృశోదరాయై -ఉదరమ్ । పృథువక్షసే -వక్షః ।
ఉన్నతకుచాయై -కుచౌ । వేత్రహస్తాయై  -హస్తౌ । కమ్బుకణ్ఠ్యై  -కణ్ఠమ్  ।

శుచిస్మితాయై -వక్త్రమ్  । దీర్ఘనాసాయై  -నాసికామ్ । విశాలనేత్రాయై  -నేత్రే ।
శ్రీకర్ణాయై   -కర్ణౌ । తిలకభూషాయై -లలాటమ్ ।ద్వారేశ్యై  -శిరః ।
మాఞ్జార్యై   -సర్వాణ్యఙ్గాని  ।
ధూపం గృహాణ హేరమ్బపురప్రాగ్ద్వారదేవతే   ।
గుగ్గుల్వగరు  సమ్మిశ్రం  దదామ్యుత్తమమాదరాత్ ॥ధూపమ్ ।
దీపం దదామి తే దివ్యం వర్తిత్రయసుయోజితమ్  ।
మఙ్గలార్థాయ   సుజ్యోతిః గృహ్యతాం దేవదూతికే ॥ దీపమ్ ।
పాయసాపూపకృసరచిత్రాన్నైః   ఫలమిశ్రితైః   ।
నైవేద్యం  ప్రదాస్యామి  పరితృప్తా భవేశ్వరి ॥ నైవేద్యమ్  ।
పూగీఫలసమాయుక్తం నాగవల్లీదలైర్యుతమ్   ।
కర్పూరచూర్ణసంయుక్తం  తామ్బూలం ప్రతిగృహ్యతామ్  ।తామ్బూలమ్ ।
నీరాజనం ప్రదాస్యామి  పఞ్చభిర్ధృతవర్తిభిః  ।
సర్వమఙ్గలలాభాయాప్యపరాధక్షమాయ  చ ॥ నీరాజనమ్ ।
ప్రదక్షిణనమస్కారాన్  ।
మాఞ్జారీ  త్వదనుజ్ఞయా  మమ మయూరేశస్య సన్దర్శనం
తత్పాదామ్బురుహార్చనం భగవతః కారుణ్యదృష్టిర్మయి  ।
భూయాత్ప్రోష్ఠపదస్య  పూర్వదినతః తత్రాచతుర్థీదినం 
పూజార్థం  మమయోగ్యతాస్స్త్వితి  పరం యాచేఽద్య పూర్వాధిపే । (ప్రార్థనా   ।)
అనయాపూజయా మయూరేశపురపూర్వద్వారాధ్యక్షా మాఞ్జారీదేవతా  ప్రీయతామ్  ।
పూర్వద్వారే రమారమేశపూజా ।
సఙ్కల్పః -
పరమేశ్వర ప్రీత్యర్థం   మయూరేశపుర పూర్వాఙ్గదేవతయోః  రమారమేశయోః పూజాం
కరిష్యే ।
(కలశ-శఙ్ఖపూజే  ।)
రమారమేశౌ కలయే ప్రాగ్ద్వారాఙ్గతయా    స్థితౌ  ।
ఆద్యే దినే మయూరేశపూజాఙ్గత్వేన  సత్కృతౌ ॥
రమారమేశౌ ధ్యాయామి ।
ఆవాహయామి లక్ష్మీశౌ సర్వసమ్పత్ప్రదౌ నృణామ్ ।
మయూరేశాజ్ఞయా పూర్వద్వారదేశముపాశ్రితౌ  ॥ ఆవాహయామి ।
రత్నసింహాసనం దేవౌ ఉపవేశాయ కల్పితౌ ।
ఆస్తం మదీయపూజార్థం  కురుతం చ కృపాం మయి ॥ ఆసనమ్ ।

పాద్యమాద్యన్తరహితౌ గృహ్ణీతం  సాక్షతం శుభమ్ ।
పాదప్రక్షాలనార్థాయ   ద్విషన్నాశనం అస్తు మే ॥పాద్యమ్ ॥
గన్ధపుష్పకుశైర్మిశ్రం    గాఙ్గతోయమిదం  శుభమ్ ।
అచ్ఛిద్రా సన్తతిర్మే  స్యాత్ గృహ్ణీతం  హస్తపఙ్కజే ॥ అర్ఘ్యమ్  ।
ఆచమ్యేతాం జగద్వన్ద్యౌ  శుద్ధతోయేన  కల్పితమ్ ।
దదామ్యాచమనార్థాయ  మధుపర్కాఙ్గముత్తమమ్  ॥ ఆచమనమ్ ।
దధిమధ్వాజ్యసంయుక్తం మధుపర్కం మయా హృతమ్ ।
లక్ష్మీనారాయణావద్య గృహ్ణీతం  పరయాముదా ।మధుపర్కః ।
క్షీరాజ్యమధు మృద్వీకాశర్కరాఫలకల్పితమ్ ।
పఞ్చామృతస్త్నానమిదం కురుతం ప్రీతిపూర్వకమ్  । పఞ్చామృతస్నానమ్ ।
గఙ్గాదిసరిదానీతైః   తోయైర్గన్ధాదివాసితైః     ।
అభిషేకం కరోమీశౌ పాపాద్వారయతం చ మామ్ ॥స్నానం,ఆచమనమ్ ।
రమారమేశ్వరౌ దేవౌ పీతామ్బరయుగం తథా ।
కఞ్చుకం చోత్తరీయం చ పరిధత్తం మహార్ఘవత్  ॥ వస్త్రమ్  ।
ఉపవీతాని కార్పాసనిర్మితానీహ భక్తితః ।
మయానీతాని గృహ్ణీతం  మమ పాపనివృత్తయే ॥ ఉపవీతమ్ ।
హారకఙ్కణకేయూరనూపురైః  కుణ్డలైస్తథా    ।
తాటఙ్కనాసాభరణైః  భూషయామి సురేశ్వరౌ । ఆభరణాని ।
చన్దనాగరుకర్పూరరోచనా  మృగనాభిజమ్ ।
గన్ధం  గృహ్ణీతమాధ్యౌ  వాం మత్పఙ్కస్య విశుద్ధయే  ॥ గన్ధమ్  ।
మల్లికామాలతీజాతీనాగకేసరచమ్పకైః   ।
భక్త్యా సమర్పితాం మాలాం ప్రతిముఞ్చతమాదరాత్  ॥ పుష్పాణి ।
అఙ్గపూజా  -ఓం —— నమః ———–పూజయామి ।
రమారమేశ్వరాభ్యాం -పాదాన్ । సిన్ధుజాతత్పతిభ్యాం  -గుల్ఫాన్ । శ్రీవిష్ణుభ్యాం   - జఙ్ఘాః  ।
లక్ష్మీనారాయణాభ్యాం -జానూని । ఇన్దిరాతత్పతిభ్యాం  -ఊరూన్ ।
మాతాపితృభ్యాం -గుహ్యే ।సుకటిభ్యాం -కటీ । శ్రీ దామోదరాభ్యాం -ఉదరే ।
శ్రీ శ్రీనివాసాభ్యాం  -వక్షసీ । కమ్బుకణ్ఠాభ్యాం  -కణ్ఠౌ । కోమలదీర్ఘబాహుభ్యాం  -బాహూన్
।
సౌమ్యముఖాభ్యాం -ముఖే। । శుభనాసాభ్యాం నాసే । దిక్శోత్రాభ్యాం  -శ్రోత్రాణి   ।
కర్ణాన్తనేత్రాభ్యాం    -నేత్రాణి  । తిలకశోభితాభ్యాం -ఫాలే । కమలాతత్పతిభ్యాం -శిరసీ ।
రమారమేశాభ్యాం -సర్వాణ్యఙ్గాని  పూజయామి ।

దశాఙ్గం  గుగ్గులుం  ధూపం సుగన్ధఞ్చ  మనోహరమ్ ।
ఆఘ్రేయం  సర్వభూతానాం గృహ్ణీతం  అబ్ధివాసినౌ  ॥ధూపమ్ ।
త్రివర్తి   ఘృతసంయుక్తం వహ్నినాయోజితం మయా ।
గృహ్ణీతం  మఙ్గలం  దీపం త్రైలోక్యతిమిరాపహమ్  ॥ దీపమ్ ।
అన్నం చతుర్విధోపేతం నానావ్యఞ్జనసంయుతమ్  ।
భక్ష్యైః ఫలైశ్చ  వివిధైః  గృహ్ణీతం  శ్రీరమేశ్వరౌ  ॥

నైవేద్యం ,ఆచమనం,తామ్బూలమ్ ।
నీరాజనం సుమాఙ్గల్యం  కర్పూరేణ ప్రకల్పితమ్  ।
భక్త్యా ప్రదర్శితం  నిత్యౌ భవతం మఙ్గలప్రదౌ   ।

నీరాజనం -ప్రదక్షిణనమస్కారాన్  ।
రమారమేశౌ జగతామధీశౌ ప్రాచ్యాం  మయూరేశపురస్య విష్ఠితౌ  ।
తదాజ్ఞయా  భక్తజనానుకమ్పినౌ దేవార్చనే ధత్తమనుగ్రహాజ్ఞామ్   । (ప్రార్థనా  )

అనయాపూజయా రమారమేశౌ ప్రీయేతామ్  ।
(తతః గుణేశాఖ్యమయూరేశ్వరపూజాం విదధ్యాత్ । ఉపోష్య రాత్రౌ కథాశ్రవణ
నామసఙ్కీర్తన నృత్తగీతాదిభిః జాగరణాం కృత్వా ద్వితీయాయాం తిథౌ ప్రాతః  స్నాత్వా
కృతనిత్యక్రియః , దక్షిణద్వారపూజాం కుర్యాత్ । ఆశ్రయా  నామ ద్వారాధ్యక్షా ।
ఉమామహేశ్వరౌ అఙ్గదేవతే  ।)
ద్వితీయాయాం దక్షిణద్వారాధ్యక్షపూజా ।
సఙ్కల్పః -పరమేశ్వరప్రీత్యర్థం   మయూరేశ్వరపురదక్షిణద్వారాధ్యక్షదేవతాయాః
ఆశ్రయాయాః  పూజాం కరిష్యే ।
కలశపూజా ।
ఆశ్రయాం  భావయే దేవీం మయూరేశ్వరకిఙ్కరీమ్ ।
దక్షిణాద్వారసంస్థానాం  దేవభక్తిప్రదాం  శివామ్ ॥ధ్యాయామి ।
ఆవాహయామి దేవి త్వాం అభీష్టవరదాయినీమ్  ।
మయూరేశార్చనే మేఽస్తు యోగ్యతా ఘృణయా తవ । ఆవాహయామి ।
ఆసనం కల్పితం రమ్యం స్వర్ణరత్నవినిర్మితమ్  ।
ప్రీత్యా  గృహాణ వరదే మత్పాపశమనం కురు ॥ ఆసనమ్ ।
కుశాక్షతాదిసమ్మిశ్రం  దివ్యతోయమిదం శుభమ్ ।
పాదావనేజనార్థాయ  దత్తం దేవి గృహాణ భోః ।పాద్యమ్ ।
అర్ఘ్యమష్టాఙ్గసంయుక్తం    హేమపాత్రస్థమాదరాత్   ।
గృహీత్వాఽభ్యుక్ష్య మాం పాపాద్ విశుద్ధం  కురు సర్వదా ॥ అర్ఘ్యమ్  ।

mayUreshvarapUjA.pdf 5



మయూరేశ్వరపూజా

ఆచమ్యతాం లోకవన్ద్యే  సర్వాధారస్వరూపిణి ।
శుద్ధతోయమిదం  కౢప్తం   గృహీత్వా పరయాముదా ॥ ఆచమనమ్ ।
మధుపర్కం మయా దత్తం దధిమధ్వాజ్యమిశ్రితమ్  ।
గృహాణ సర్వవరదే కీర్తిం దేహి పరాం మయి ॥మధుపర్కః ।
రమ్భాఫలసితాక్షౌద్రఘృతక్షీర  విమిశ్రితమ్  ।
స్నానం పఞ్చామృతేనాద్య కురుష్వాశ్రయ  దేవతే ॥ పఞ్చామృతస్నానమ్ ।
గోదావర్యాః సమానీతం శుద్ధతోయమిదం  శుభమ్ ।
స్నానం కుర్వాశ్రయే  దేవి మమ పాపం వ్యపోహయ ।స్నానం ఆచమనమ్ ।
దుకూలయుగలం దేవి దేహాలఙ్కరణాయ తే ।
దదామి ప్రతిగృహ్ణీష్వ   శుభం కురు సదా మమ ॥ వస్త్రమ్  ।
హారకఙ్కణకేయూరనపురాది ప్రకల్పితమ్  ।
దదామ్యాభరణం తుభ్యం స్వీకురుష్వ దయానిధే ॥ ఆభరణమ్ ।
చన్దనాగరుకర్పూరకుఙ్కుమాదివిమిశ్రితమ్   ।
విలేపనమిదం రమ్యం స్వీకురుష్వ దయానిధే ॥ గన్ధమ్  ।
అక్షతాన్ ధవలాన్ దేవి శాలిజానక్షతాన్ శుభాన్ ।
గన్ధోపరి  దదామ్యద్య అక్షతం కురు మాం సదా ॥ అక్షతాన్ ।
పుష్పాణి చ సుగన్ధీని  మాలతీమల్లికాని  చ ।
మాలికానాం విశిష్టాని  గృహాణాశ్రయదేవతే  ॥ పుష్పాణి ।
అఙ్గపూజా  -ఓం ।——— నమః ॥——-పూజయామి ।
ఆశ్రయాయై  -పాదౌ । సర్వాధారాయై -గుల్ఫౌ । భక్తాశ్రయాయై  -జఙ్ఘే ।
సుఖాశ్రయాయై  -జానునీ । దక్షద్వారాశ్రయాయై  -ఊరూ ।
ఆజ్ఞాశ్రయాయై   -గుహ్యమ్ ।రూపాశ్రయాయై  -కటిమ్ ।నామాశ్రయాయై  -నాభిమ్ ।
భూతాశ్రయాయై  -ఉదరమ్ । రత్నాశ్రయాయై  -ఉరః । గీతాశ్రయాయై  -కణ్ఠమ్  ।
ధనాశ్రయాయై  -హస్తౌ । పద్మాశ్రయాయై  -ముఖమ్ । విద్యాశ్రయాయై  -జిహ్వామ్ ।
ప్రాణాశ్రయాయై   -నాసికామ్ । శబ్దాశ్రయాయై   -శ్రోత్రే  । వహ్న్యాశ్రయాయై  -నేత్రే ।
ప్రజ్ఞాశ్రయాయై    -ఫాలం। ।యోగాశ్రయాయై  -శిరః । సర్వాశ్రయాయై  -సర్వాణ్యఙ్గాని  ।
వనస్పతిరసామిశ్ర దశాఙ్గపరివర్ధితమ్   ।
దివ్యం ధూపం దదామ్యద్య గృహ్యతాం ఆశ్రయాభిధే  ॥ధూపమ్ ।
సాజ్యం జ్వాలాసమాయుక్తం వర్తిత్రయసమన్వితమ్   ।
దీపం గృహాణ దేవేశి దక్షద్వారాధిదేవతే ॥ దీపమ్ ।
నైవేద్యం  పాయసాపూపభక్ష్యలేహ్యాదికల్పితమ్ ।

మృద్వీకాదిఫలైర్యుక్తం   సుస్వాదు ప్రతిగృహ్యతామ్  ॥ నైవేద్యం  తామ్బూలమ్ ।
నీరాజనం సుమాఙ్గల్యం  కర్పూరపరికల్పితమ్ ।
గృహ్యతాం సుభగే రమ్యే మమాగః క్షమ్యతాం శివే । నీరాజనం - ప్రదక్షిణనమస్కారాన్
।
సర్వాశ్రయే  దేవి నిరాశ్రయం  మాం మయూరనాథస్య పదాబ్జసంశ్రయమ్   ।
విధేహి తస్యార్చనబద్ధచిత్తం   ఇన్ద్రాదిదేవైరపి   సంస్తుతస్య ॥
ఉమామహేశ్వర పూజా
సఙ్కల్పః -మయూరేశ్వర దక్షిణాఙ్గదేవతాభూతోమామహేశ్వరపూజాం  కరిష్యే ।
ఉమామహేశ్వరౌ ధ్యాయే నిర్మలస్ఫటికాకృతీ ।
మయూరేశ్వర దక్షాఙ్గనాయకౌ  వృషభధ్వజౌ ॥ధ్యాయామి ।
సర్వానన్దమయౌ పూర్ణౌ సర్వవిద్యేశ్వరౌ శివౌ ।
ఆవాహయామి దక్షాఙ్గసంస్థితౌ   సర్వసిద్ధిదౌ  । ఆవాహయామి ।
ఆసనం రత్నఖచితం రమ్యం సింహావృతం శుభమ్ ।
పూజార్థం  వాం ప్రయచ్ఛామి  సుఖేనాస్తం చిరన్తనౌ ॥ ఆసనమ్ ।
పాద్యమాద్యన్తశూన్యాభ్యాం శివాభ్యాం సరిదాహృతమ్ ।
హిరణ్యకలశస్థం  తద్గృహ్ణీతం   మమ దైవతే  ॥పాద్యమ్ ।
అర్ఘ్యమష్టాఙ్గసంయుక్తం    గన్ధపుష్పాదిమిశ్రితమ్   ।
మత్పాపపరిహారార్థం  గృహ్ణీతం  పరమేశ్వరౌ ॥ అర్ఘ్యమ్  ।
ఆచమ్యేతాం జగద్వన్ద్యౌ  ఏలాగన్ధాదివాసితమ్  ।
పరభక్త్యా సమానీతం సలిలం వరదమ్పతీ ॥ ఆచమనీయమ్ ॥
దధిమధ్వాజ్యసంయుక్తం కాంస్యపాత్రే ప్రతిష్ఠితమ్   ।
మధుపర్కమిదం పూజ్యౌ గృహ్ణీతం  కృపయా మయి ॥మధుపర్కః ॥
రమ్భాజ్య శర్కరాద్రాక్షాఫలైః   పఞ్చామృతం శుభమ్ ।
స్నానార్థం  వాం ప్రయచ్ఛామి  కురుతం ప్రీతిపూర్వకమ్  ॥ పఞ్చామృతస్నానమ్ ॥
మన్దాకిన్యాః  సమానీతం సుగన్ధిజలముత్తమమ్  ।
జ్ఞానసంశుద్ధదేహౌ   వాం స్నాతం మమ విశుద్ధయే  ॥స్నానం ఆచమనమ్ ॥
అగ్నిశౌచాని వాసాంసి దేహాలఙ్కరణాయ తు ।
దదామి పరిధత్తం వాం మల్లజ్జారక్షణాయ   వై ॥ వస్త్రమ్  ॥
ఉపవీతమిదం శుద్ధం  హేమసూత్రవినిర్మితమ్  ।
దేవౌ ధారయతం నిత్యం మమ పాపవిశుద్ధయే  ॥ ఉపవీతమ్ ॥

హారనూపురకేయూరతాటఙ్కవలయోర్మిభిః ।
అలఙ్కురుతమాద్యౌ వాం హేమాకార వపుర్ధరౌ  । ఆభరణాని ॥
మృగనాభ్యాదిసంఘృష్టం  రక్తచన్దనముత్తమమ్   ।
విలిమ్పతం సురశ్రేష్ఠౌ  పఙ్కం మా లిమ్పతం మయి ॥ గన్ధాన్  ॥
బిల్వైర్మన్దారకుసుమైః    మల్లికాచన్దనాదిభిః   ।
భక్త్యా సఙ్గ్రథితాం  మాలాం ప్రతిముఞ్చతమాదరాత్  ॥ పుష్పాణి ॥
అఙ్గ పూజా -ఓం......। నమః .........పూజయామి ।
పద్మపాదాభ్యాం -పాదాన్ ।గూఢగుల్ఫాభ్యాం -గుల్ఫాన్ । వృత్తజఙ్ఘాభ్యాం  -జఙ్ఘాః  ।
సుజానుభ్యాం -జానూని । రమ్భోరుభ్యాం -ఊరూన్ । జగజ్జనకాభ్యాం  -గుహ్యైః  ।
ఆవర్తనాభిభ్యాం -నాభీ ।ముక్తాదిశోభిభ్యాం -వక్షసీ। । జగజ్జీవనాభ్యాం  -కుచాన్ ।
కమ్బుకణ్ఠాభ్యాం  -కణ్ఠౌ ।మృదుహస్తాభ్యాం -హస్తాన్ ।సౌమ్యవదనాభ్యాం -ముఖే ।
సునాసాభ్యాం -నాసే ।మృగాక్షిభ్యాం -అక్షీణి । దిక్శ్రోత్రాభ్యాం  -శ్రోత్రాణి   ।
విరూపాక్షాభ్యాం -ఫాలే । దివ్యమూర్ధభ్యాం  -శిరసీ ।
సర్వేశ్వరాభ్యాం -సర్వాణ్యఙ్గాని  ॥
వనస్పతిరసోద్భూతం గుల్గుల్వగరుమిశ్రితైః    ।
దశాఙ్గైర్ధూపమేతత్తు   గృహీతమపరాజితౌ ॥ధూపమ్ ॥
సాజ్యం త్రివర్తిసంయుక్తం   వహ్నినాయోజితం మయా ।
గృహ్ణీతం  ఆనన్దమయదీపం  లోకప్రకాశకమ్  ॥ దీపమ్ ॥
చిత్రాన్నైఃర్లడ్డుకాపూపైః      వటకైర్ఘృతపాయసైః    ।
నివేదయామి వాం దేవౌ భుఞ్జతం  పరమాదరాత్ ॥ నైవేద్యం  తామ్బూలమ్ ॥
నీరాజనం నీరజాక్షౌ జ్వలితైర్లక్షవర్తిభిః    ।
ప్రదదామి  పరేశానౌ క్షమేథాం మమ మన్తుకాన్ ॥ నీరాజనం ప్రదక్షిణనమస్కారాన్  ।
మయూరేశ్వరాజ్ఞావిధానే  సుదక్షౌ భవానీశివౌ దక్షిణద్వారసంస్థౌ ।
గుణేశార్చనాయామనుజ్ఞాం  విధత్తం సదానన్దరూపే  మనో మేఽస్తు నిత్యమ్ ॥ (ప్రార్థనా  )

అనయాపూజయా ఉమామహేశ్వరౌ ప్రీయేతామ్  ।
ఇతి సమాప్య మయూరేశ్వరం అభ్యర్చ్య ఉపవసేత్ । రాత్రౌ జాగరణాదిః ।
తృతీయాయాం
ప్రాతః  స్నాత్వా పశ్చిమద్వారాధ్యక్షదేవతాం భోగదాం రతికన్దర్పౌ  చ పూజయేత్ ॥

తృతీయాయాం ద్వారాధ్యక్షపూజా
సఙ్కల్పః । తృతీయాయాం పశ్చిమద్వారాధ్యక్షదేవతాపూజాం కరిష్యే ।
కలశపూజా ।
భోగదాం చిన్తయామీహ సర్వాభరణభూషితామ్ ।
మయూరేశాజ్ఞయా  ప్రత్యగ్ద్వారనిష్ఠాం    పరావరామ్ ॥భోగదాం ధ్యాయామి ॥
ఆవాహయామి దేవి త్వాం అభీష్టార్థవిధాయినీమ్   ।
పరయా కృపయా మత్తః పూజాం స్వీకురు భోగదే ॥ ఆవాహయామి ॥
రత్నసింహాసనం దేవి మనసా చారు కల్పితమ్ ।
అత్రాసీనా  మదీయార్చాం గృహాణాద్య శుచిస్మితే । ఆసనమ్ ॥
ఉత్తమం పాద్యమానీతం సర్వభోగప్రదాయిని  ।
గఙ్గాదిభ్యః  శుచి జలం గృహాణ భువనాధిపే ॥పాద్యమ్ ॥
అర్ఘ్యం  గన్ధాక్షతసుమైః   శుద్ధం  యచ్ఛామి సాదరమ్ ।
అనర్ఘభోగదాత్రీ  త్వం గృహాణ వరదాయిని ॥ అర్ఘ్యమ్  ॥
ఉశీరాదిసుగన్ధాఢ్యం  గాఙ్గతోయమనుత్తమమ్  ।
కురుష్వాచమనం భద్రే సర్వభోగాన్ప్రయచ్ఛ మే ॥ ఆచమనమ్ ॥
మధుపర్కమిదం దేవి దధిమధ్వాజ్యమిశ్రితమ్  ।
మత్పాపశమనార్థాయ  దదామ్యాశు గృహాణ భో ॥మధుపర్కః ॥
స్నానం పఞ్చామృతం దేవి క్షీరాజ్యమధుశర్కరైః  ।
దత్తం తే ప్రతిగృహ్ణీష్వ   పావితం కురు మాం సదా । పఞ్చామృతస్నానమ్ ॥
శుద్ధతోయమిదం  దేవి సుగన్ధోశీరవాసితమ్  ।
స్నాహి గఙ్గాతుఙ్గభద్రాసరిద్భ్యః    సమ్యగాహృతమ్ ॥స్నానం ఆచమనమ్ ॥
దుకూలద్వయమేతత్త్వం వసాన పరి భోగదే ।
మనః సఙ్కల్పితాన్ భోగాన్ ప్రయచ్ఛ  సమలఙ్కృతా । వస్త్రమ్  ॥
ముక్తామణ్యఞ్చితం చారు హారం వలయమఙ్గదమ్  ।
సౌవర్ణరత్నఖచితం  దదామి ప్రతిగృహ్యతామ్  ॥ ఆభరణాని ॥
గన్ధం  గృహాణ సురభిం ఘనముస్తాదిమర్దితమ్  ।
విలిమ్పానేన సర్వాఙ్గం  మమ పఙ్కం వ్యపోహయ ॥ గన్ధమ్  ॥
శోభనగ్రథితాం  మాలాం కున్దమన్దారకాదిభిః   ।

కన్ధరే  ప్రతిముచ్యాశు  మద్భక్తిం ప్రకటీ  కురు ॥ పుష్పాణి ॥
అఙ్గ పూజా -ఓం ......। -నమః .........పూజయామి ।
భోగదాయై -పాదౌ । ధనదాయై -గుల్ఫౌ ।యశోదాయై -జఙ్ఘే । శుభదాయై జానునీ ।
బలదాయై -ఊరూ ।పుత్రదాయై  -గుహ్యమ్ । అన్నదాయై -జఠరమ్ ।భాగ్యదాయై -ఉరః
।
స్వరదాయై -కణ్ఠమ్  ।జ్ఞానదాయై  -ముఖమ్ ।రూపదాయై -చక్షుః ।
ప్రాణదాయై  -నాసికే । కీర్తిదాయై  -శ్రోత్రే  । శర్మదాయై -శిరః ।
భక్తిదాయై -సర్వాణ్యఙ్గాని  ।
దశాఙ్గధూపితం  ధూపం మృగశాబాక్షి గృహ్యతామ్ ।
ఆఘ్రేయః  సర్వదేవానాం జిఘ్ర సర్వాఙ్గశోభనే  ॥ధూపమ్ ॥
దీపం వర్తిత్రయోపేతం  జ్వలితం వహ్నితేజసా ।
దర్శయామి మయూరేశప్రత్యగ్ద్వారాశ్రయే    శుభే ॥ దీపమ్ ॥
పాయసం పిష్టకృసరచిత్రాన్నాపూపశష్కులీః   ।
నివేదయామ్యహం దేవి గృహాణ పరయాముదా ॥ నైవేద్యం  తామ్బూలమ్ ॥
నీరాజనం సుమాఙ్గల్యం  కర్పూరేణ వినిర్మితమ్ ।
సర్వమఙ్గలలాభాయ  సఙ్కష్టవినివృత్తయే  ॥ నీరాజనమ్ ॥ ప్రదక్షిణనమస్కారాన్  ।
శ్రీ భోగదే దేవి గుణేశపాదపద్మద్వయాసక్తమనా భవేయమ్ ।
తథా త్వమేవాశు విధాయ తస్య పూజావిధౌ దేహి పరామనుజ్ఞామ్  ॥ (ప్రార్థనా  )

అనయాపూజా భోగదా ప్రీయతామ్  ।
రతికన్దర్ప  పూజా -

ధ్యాయామి రతికన్దర్పం  గుణేశాజ్ఞావిధాయినౌ  ।
ప్రత్యగ్ద్వారాఙ్గసంస్థానౌ     రూపయౌవనశాలినౌ ॥ధ్యాయామి ॥
ఆవాహయామి దేవేశౌ సర్వసున్దరగాత్రిణౌ   ।
గుణేశపూజా సమ్పూర్ణఫలావాప్తేరభీప్సయా  ॥ ఆవాహయామి ॥
ఆసనం రత్నఖచితం ఆదిదేవౌ సుకల్పితమ్ ।
అత్ర స్తం  మమ పూజార్థం  మనోఽభీష్టం  ప్రయచ్ఛతమ్  ॥ ఆసనమ్ ॥
అనాద్యన్తౌ కామదేవౌ యవదూర్వాదిసంయుతమ్ ।
పాద్యం దదామి గృహ్ణీతం  మనోనైర్మల్యమస్తు  మే ॥పాద్యమ్ ॥
అర్ఘ్యం  సువర్ణకరకే  సమానీతం హి సున్దరౌ  ।

10 sanskritdocuments.org



మయూరేశ్వరపూజా

మమ తేజోఽభివృద్ధ్యర్థం   గృహ్ణీతం  తోయముత్తమమ్ ॥ అర్ఘ్యమ్  ॥
సఙ్గల్పజౌ  తోయమిదం దత్తమాచమనాయ వామ్ ।
ఉశీరేలాలవఙ్గాది  వాసితం స్వాదు శీతలమ్ ॥ ఆచమనమ్ ॥
మధుపర్కం దదామ్యాదౌ దమ్పతీ సాధు కల్పితమ్ ।
దధిమధ్వాజ్యసంయుక్తం గృహ్ణీతం  పరమాదరాత్ ॥మధుపర్కః ॥
సిద్ధం  పఞ్చామృతమిదం స్నానాయ ఫలసంస్కృతమ్ ।
గృహ్ణీతం  రతికన్దర్పౌ  మమ సర్వార్థసిద్ధయే   ॥ పఞ్చామృతస్నానమ్ ॥
కృష్ణాగోదావరీరేవాసరిద్భ్యః  పరిపూరితమ్ ।
ఆనీతం కలశం సమ్యక్ స్నాతం రతిమనోభవౌ ॥స్నానం,ఆచమనమ్ ॥
మనోజ్ఞానీహ  వస్త్రాణి  పరిధత్తం దదామ్యహమ్ ।
లజ్జాసంరక్షణార్థాయ   మహార్ఘాణి  వరాణి చ ॥ వస్త్రాణి  ॥
హేమతన్తు ప్రకౢప్తాని   హృద్యాని పరిశుద్ధయే  ।
దత్తాని పరయా భక్త్యా పూతం మాం కురుతం సదా ॥ ఉపవీతమ్ ॥
హారకఙ్కణకేయూరమేఖలానూపురాదిభిః ।
భక్త్యా సమర్పితైర్నిత్యం  అలఙ్కురుతమాదరాత్ ॥ ఆభరణమ్ ॥
గన్ధం  కలయతం ఫాలయుగలే మృగనాభిజమ్ ।
శోభనాయ ప్రయచ్ఛామి  కురుతం మాం సుగన్ధినమ్  ॥ గన్ధమ్  ॥
పుష్పాణి సురభీణ్యద్య మల్లికావకులాని  చ ।
సమర్పయామి గృహ్ణీతం  పశ్చిమద్వారవాసినౌ ॥ పుష్పాణి ॥
అఙ్గపూజా  -ఓం ......॥ నమః .........।పూజయామి ।
మనోజాభ్యాం -పాదాన్ ।మఙ్గలమూర్తిభ్యాం  -గుల్ఫాన్ । నిత్యయువభ్యాం -జఙ్ఘాః  ।
ఆహ్లాదకారిభ్యాం  -జానూని । అతిసున్దరాభ్యాం  -ఊరూన్ । చక్షురగోచరరాభ్యాం -గుహ్యే
।
అవ్యక్తమూర్తిభ్యాం  -కరౌ । ఆనన్దరూపాభ్యాం  -జఠరే । నిమ్ననాభిభ్యాం -నాభీ ।
హారశోభిభ్యాం -వక్షసీ ।గానరసికాభ్యాం -కణ్ఠౌ । ఆజానుబాహుభ్యాం -బాహూన్ ।
శుచిస్మితాభ్యాం -ముఖే । చమ్పకనాసాభ్యాం -నాసికే ।
కుణ్డలాలఙ్కృతాభ్యాం  -కర్ణాన్  । ఇన్దీవరాక్షిభ్యాం  -అక్షీణి ।
తిలకితఫాలాభ్యాం -ఫాలే । రతిమన్మథాభ్యాం -శిరసి ।

చిత్తజన్మభ్యాం -సర్వాణ్యఙ్గాని  ॥
దశాఙ్గచూర్ణసమ్మిశ్రం    వరధూపమిదం శుభమ్ ।
ఆఘ్రాపయామి  దేవేశౌ గృహ్ణీతం  కరుణాకరౌ ॥ధూపమ్ ॥
దీపం దదామి సుభగౌ గుణేశపురపశ్చిమే ।
ముఖ్యాఙ్గత్వేన  నిర్దిష్టౌ  దిశతం భాగ్యముత్తమమ్ ॥ దీపమ్ ॥
మోదకైర్లడ్డుకైః     పూపైర్వటకైః   పూరికాదిభిః ।
నైవేద్యం  కారయామీశౌ భుఞ్జీథాం  రతిమన్మథౌ ॥ నైవేద్యం ,ఆచమనం,తామ్బూలమ్ ॥
నీరాజనం దదామ్యాధ్యౌ సర్వసమ్పత్ప్రపూరకౌ ।
అపరాధక్షమాయాథ సర్వమఙ్గలమస్తు  మే ॥ నీరాజనమ్ । ప్రదక్షిణనమస్కారాన్  ।
గుణేశార్చనాయాం త్వదీయామనుజ్ఞాం
ప్రయాచేఽద్య  భక్తేర్వివృద్ధిం  రతీశౌ ।
మయూరేశపుర్యాః ప్రవేశే  చ యోగ్యం
విధాతుశ్చ మోదప్రమోదౌ  యతేథామ్ ॥ప్రార్థనా   ॥
అనయాపూజయా రతికన్దర్పౌ  ప్రీయేతామ్  ॥
(స్నాత్వా మయూరేశం సమ్పూజ్య ఉపవసేద్రాత్రౌ  జాగరణాదిభిః ।
ఇతి తృతీయా తిథిపూజాం సమాపయేత్ ।)
చతుర్థ్యాం  ప్రాతః  స్నాత్వా కృతనిత్యక్రియః  ఉత్తరద్వారాధ్యక్షాం కామదాం
అఙ్గదేవౌ  మహీవరాహౌ చ పూజయేత్ ।
చతుర్థ్యాం  ద్వారాధ్యక్షదేవతా పూజా
ధ్యాయామి కామదాం దేవీం భక్తకామప్రదాయినీమ్  ।
గుణేశపత్తనోదీచ్యద్వారసంస్థానదేవతామ్  ॥ కామదాం ధ్యాయామి ॥
ఆవాహయామి దేవి త్వాం అభీష్టవరదా  భవ ।
గుణేశార్చాఫలావాప్తికామోఽహం కామదేవతే ॥ ఆవాహయామి ॥
ఆసనం కల్పితం రమ్యం హేమరత్నవిచిత్రితమ్  ।
దదామ్యాస్వ మహాదేవి ప్రసాదం  కురు సర్వదా ॥ ఆసనమ్ ॥
హేమకుమ్భసమానీతం పాదప్రక్షాలనాయ  తే ।
కుశాక్షతాదిసమ్మిశ్రం  సలిలం ప్రతిగృహ్యతామ్  ॥పాద్యమ్ ॥
అర్ఘ్యమష్టాఙ్గసంయుక్తం    యవదూర్వాదిసంయుతమ్ ।

కామదే దేవి గృహ్ణీష్వ  హస్తాభ్యాం పరమాదరాత్ ॥ అర్ఘ్యమ్  ॥
ఆచమ్యతాం జగద్వన్ద్యే  శుద్ధతోయం  మయాహృతమ్ ।
అన్తఃకరణశుద్ధ్యర్థం   విధేహి కరుణాం మయి ॥ ఆచమనమ్ ॥
మధుపర్కమిదం దేవి దధిమధ్వాజ్యమిశ్రితమ్  ।
గృహాణ సర్వవరదే మమారాతీన్నుదేశ్వరి ॥మధుపర్కః ॥
స్నానం పఞ్చామృతేనైవ  క్షీరమధ్వాజ్యశర్కరైః  ।
సమ్పాదితేన కామేశి కురుష్వ పరయాముదా । పఞ్చామృతస్నానమ్ ॥
గఙ్గామరుద్వృధాదిభ్యః  తోయం హేమఘటాహృతమ్ ।
స్నాహి కల్యాణి వరదే మమ పాపం విశోధయ ॥స్నానం -ఆచమనమ్ ॥
వసనం కామదే పీతం సుసూక్ష్మం దేవనిర్మితమ్ ।
పరిధత్స్వ పరేశాని కురు మాం హృష్టమానసమ్  ॥ వస్త్రమ్  ।
హారతాటఙ్కకేయూరనాసికాభరణాదిభిః
సఙ్కౢప్తైశ్చ   మయా రమ్యైః  కురు దేహమలఙ్కృతమ్ ॥ ఆభరణాని ।
శ్రీఖణ్డఘనసారాదివిమిశ్రం    గన్ధముత్తమమ్  ।
గృహాణ సర్వసురభిం మమ పఙ్కం వినాశయ ॥ గన్ధమ్  ।
పుష్పమాలాం విచిత్రాం  చ చమ్పకాశోకనిర్మితామ్ ।
దదామి భూషణార్థాయ  ప్రతిముఞ్చ  పరావరే ॥ పుష్పాణి ।
అఙ్గపూజా  -ఓం ......। నమః .........॥పూజయామి ।
కామదాయై -పాదౌ । శర్మదాయై -గుల్ఫౌ ।తూణజఙ్ఘాయై  -జఙ్ఘే ।
ముకుటజానవే -జానూ । కరభోరవే -ఊరూ । శుభకట్యై - కటిమ్ ।
గమ్భీరనాభయే -నాభిమ్ । కృశోదర్యై  -ఉదరమ్ । విశుద్ధాయై  -హృదయమ్ ।
మహోరస్కాయై -ఉరః । శుభకణ్ఠాయై  -కణ్ఠమ్  । వల్లీభుజాయై  -బాహూ ।
సుముఖాయై -ముఖమ్ ।సునసే -నాసికామ్ ।సుకర్ణాయై  కర్ణౌ ।
పద్మనేత్రాయై  -నేత్రే । ఫలకఫాలాయై -ఫాలమ్ । సర్వేశ్వర్యై  -శిరః ।
కామదాయై -సర్వాణ్యఙ్గాని  ।
దశాఙ్గం  గుగ్గులూపేతం  సుగన్ధి సుమనః ప్రియమ్  ।
ఆఘ్రాపయామి  తే ధూపం గృహ్యతాం కామదాయిని ॥ధూపమ్ ।
సాజ్యం త్రివర్తిసహితం   వహ్నినాయోజితం మయా ।
గృహాణ మఙ్గలం  దీపం త్రైలోక్యతిమిరాపహమ్  ॥ దీపమ్ ।
నైవేద్యం  షడ్సోపేతం నానాభక్ష్యప్రపూరితమ్  ।

దదామి కామదే దేవి ప్రీత్యా  భుఙ్క్ష్వ  యథా సుఖమ్ ॥ నైవేద్యం , ఆచమనం,తామ్బూలమ్
।
నీరాజనం నీరజాక్షి ఘృతాక్తైః  పఞ్చవర్తిభిః ।
వహ్నినాయోజితైరేతత్  గృహీత్వా కురు మే శివమ్ ॥ నీరాజనం, ప్రదక్షిణ  నమస్కారః
।
కామార్థదే  కామిని భక్తకామప్రపూరణి  త్వం మమ దేహి కామాన్ ।
మయూరనాథార్చన భాగ్యకామం ప్రపన్నమేనం  భవతీ ప్రశాధి  (క్షమస్వ)।
ప్రార్థనా   ।
అనయాపూజయా కామదా ప్రీయతామ్  ।
మహీవరాహపూజా ।
ధ్యాయామిభూవరాహౌ వాం గుణేశాజ్ఞానుకారిణౌ  ।
తద్వామాఙ్గతయోదీచ్యాం  స్థితౌ  లోకస్య రక్షకౌ ॥ధ్యాయామి ।
ఆవాహయామిభూకోలౌ జగదుద్ధారకౌ  ముదా ।
పూజాం ప్రతిగృహ్యతాం  గుణేశానుగ్రహేచ్ఛయా  । ఆవాహయామి ।
ఆసనం రత్నసౌవర్ణఖచితం  లక్షణాన్వితమ్ ।
ఆస్తం పూజావిధానాయ పరయా ఘృణయా మయి ॥ ఆసనమ్ ।
పాద్యమాద్యన్తరహితౌ మమ పాపవిశుద్ధయే  ।
దదామి కురుతం ప్రీత్యా  శుద్ధతోయమిదం  శుభమ్ ॥పాద్యమ్ ।
అర్ఘ్యం  గన్ధకుశాగ్రైశ్చ   మిశ్రితం  పరికల్పితమ్ ।
ప్రజాపశ్వాది  వృద్ధ్యర్థం   గృహ్ణీతం  జలముత్తమమ్ ॥ అర్ఘ్యమ్  ।
ఆచమ్యేతాం జగత్పూజ్యౌ ఉశీరైలాది  వాసితమ్ ।
అమ్భః పూతం దదామీశౌ నీరోగం కురుతం చ మామ్ ॥ ఆచమనమ్ ।
దధిమధ్వాజ్యసమ్మిశ్రం  మధుపర్కం మయాఽఽదరాత్ ।
కల్పితం భూవరాహౌ వాం గృహ్ణీతమమరార్చితౌ  ॥మధుపర్కః ।
క్షీరాజ్య మధురమ్భాది ఫలైః  పఞ్చామృతం కృతమ్ ।
స్నాతం మహీకిటీ మహ్యం భక్తిం దత్తం పదామ్బుజే ॥ పఞ్చామృతస్నానమ్ ॥
హేమకుమ్భసమానీతశుద్ధతోయేన  వాం సదా ।
అభిషిఞ్చామి కృపయా సమాలోకయతం చ మామ్ ॥స్నానమాచమనం చ ।
అబ్ధిరూపాణి  వస్త్రాణి  నీలపీతాదికాన్యపి ।
మహార్ఘ్యాణి  ప్రకౢప్తాని   సమాచ్ఛాదయతం రసాత్ ॥ వస్త్రమ్  ।
హేమసూత్రాణి  నిర్మాయ ప్రదత్తాని  వరాణి చ ।

ఉపవీతాని గృహ్ణీతం  మహీకోలౌ పరాత్పరౌ ॥ ఉపవీతమ్ ॥
సుగన్ధం  గుణభూతం వాం ముస్తాఘనరసాదిభిః ।
ఘృష్ట్వా  దత్తం ప్రగృహ్యాశు  వరదౌ భవతం సదా ॥ గన్ధాన్  ।
జాతీచమ్పకపున్నాగకేతకీవకులాదిభిః ।
గ్రథితాం  మాలికాం చిత్రాం  గృహ్ణీతం  పరమాదరాత్ ॥ పుష్పాణి ।
అఙ్గపూజా  । ఓం .......... నమః ...........పూజయామి ।
పాతాలపాదాభ్యాం -పాదాన్ ।మహాతలగుల్ఫాభ్యాం -గుల్ఫాన్ ।
తలాతలజఙ్ఘాభ్యాం  -జఙ్ఘాః  । రసాతలజానుభ్యాం -జానూని ।
సుతలోరుభ్యాం -ఊరూ । వితలగుహ్యాభ్యాం -గుహ్యే । అతలకటిభ్యాం -కటీ ।
భూనాభిభ్యాం -నాభీ ।భువర్జఠరాభ్యాం  -జఠరే । స్వర్హృదయాభ్యాం  -హృదయే ।
మహర్వక్షోభ్యాం -వక్షసీ । జనోబాహుభ్యాం -బాహూన్ । తపఃకణ్ఠాభ్యాం  -కణ్ఠౌ ।
సత్యముఖాభ్యాం -ముఖే ।ప్రాణాదిరూపాభ్యాం  -నాసికే । ఇనేన్దునేత్రాభ్యాం   -నేత్రాణి  ।
శబ్దరూపాభ్యాం  -శ్రోత్రాణి   । తిలకితఫాలాభ్యాం -ఫాలే ।
అగ్నిమూర్ధభ్యాం  -శిరసీ ।మహీవరాహాభ్యాం -సర్వాణ్యఙ్గాని  ॥।
గుగ్గుల్వగరుసమ్మిశ్రం   ధూపన్దత్తమిదం   ప్రభూ  ।
ఆఘ్రాపయామి భూకోలౌ సురభి ఘ్రాణముత్తమమ్  ॥ధూపమ్ ॥
దీపం దదామి వాం దివ్యం పఞ్చవర్త్యగ్నియోజితమ్ ।
దర్శయామి సురశ్రేష్ఠౌ  మాం కటాక్షేణ పశ్యతమ్ ॥ దీపమ్ ॥
అన్నం చతుర్విధోపేతం భుఞ్జాథాం  ఆదిభూకిటీ ।
నానాభక్ష్యఫలోపేతం నైవేద్యం  కల్పితం మయా ॥ నైవేద్యతామ్బూలే  ।
నీరాజనం మహీకోలౌ కర్పూరేణ కృతం మయా ।
సర్వమఙ్గలలాభాయాప్యపరాధక్షమాయ  చ ॥ నీరాజనం ప్రదక్షిణనమస్కారౌ  ।
నిత్యౌ విశుద్ధౌ మహీకోలరూపౌ గుణేశార్చనాయామనుజ్ఞాం  విధత్తమ్ ।
త్రిమూర్తిస్వరూపే  మయూరేశ్వరే మాం పదామ్భోజభక్తం నతం బ్రూతమారాత్  ॥
అనయాపూజయా మహీవరాహౌ ప్రీయేతామ్  ॥
గుణేశపూజాక్రమః  ।
ప్రాతః  స్నాత్వా,మాధ్యాహ్నికక్రియాం  సమాప్య శ్లక్ష్ణాం   శుద్ధాం  పాషాణశర్కరాదివర్జితాం
మృదమానీయ బ్రహ్మవిష్ణురుద్రాత్మకత్వేన    త్రిముఖం  శుణ్డావిరాజితం
శూర్పకర్ణాదిలక్షణయుక్తం  షడ్భుజం పాశాఙ్కుశ
చక్రత్రిశూల  -పరశు-మోదక స్వదన్తచిహ్నితం

పార్శ్వస్థమయూరసహితం  దేవం నిర్మాయ, చతుర్ద్వారసహితం
సోపానత్రయసహితం  మణ్డపం
విరచ్య, తత్ర దేవం ప్రతిష్ఠాప్య  ,పూర్వోక్తవిధినా ద్వారదేవతాః
అఙ్గదేవతాశ్చ  సమ్పూజ్య,
మయూరేశ్వరపూజాం కరిష్యే ఇతి సఙ్కల్ప్య,భూశుద్ధిం ,
భూతశుద్ధిం ,మాతృకాన్యాసం, దీపపూజాం,
ఘణ్టాపూజాం  కలశశఙ్ఖపూజాం  ఆత్మపూజాం చ కుర్యాత్ ।
హృత్పద్మకర్ణికామధ్యాత్  ఆగచ్ఛత్వం గణేశ్వర ।
సిద్ధ్యా  బుద్ధ్యా  చ సహితః సగణః సన్నిధిం కురు ।
(ఇతి హృదయపద్మాదాగతం బిమ్బే విభావ్య,యథాశక్తిమూలమన్త్రం  జప్త్వా బిమ్బే
సమర్పయేత్ ।)
ఆధారశక్తికమలాసనాయ నమః । తీవ్రా -జ్వాలినీ - నన్దా -భోగదా -

కామరూపిణీ - ఉగ్రా - తేజోవతీ - సత్యా - విఘ్ననాశిన్యాఖ్య పీఠశక్తిభ్యో
నమః । (ప్రాణాన్ప్రతిష్ఠాప్య  ,షోడశభిః ఉపచారైః  ఉపచర్య, నీరాజనానన్తరం
ఏకవింశతి దూర్వాః సమర్ప్య పఞ్చావరణదేవతాపూజాం కుర్యాత్ । ఉత్తరాఙ్గత్వేన
మూలమన్త్రజపం
కృత్వా దేవహస్తే సమర్పయేత్ । రాత్రౌ జాగరణం కృత్వా ఉపోష్య ప్రాతః  స్నాత్వా
కృతనిత్యక్రియః ,
స్వగృహ్యోక్తవిధినా అగ్నిం ప్రతిష్ఠాప్య   ఇక్షు - సక్తు - రమ్భాఫల - పృథుక -

తిల -మోదక -నారికేల -లాజాఖ్యాష్టద్రవ్యైః    యథాశక్తి జుహుయాత్ ।పారణాం
సమాప్య పరేద్యుః ప్రాతః  పూజాం విధాయ బిమ్బం శిబికామారోప్య బాలైః  దణ్డక్రీడా 
వాద్యఘోషపురఃసరం బిమ్బం జలే విసృజేత్ । ఇతి సఙ్గ్రహః  ।
పూజావిధిః
నభస్యే శుక్లపక్షే  తు చతుర్థ్యామర్చితో  మయా ।
కృతా చ విధివన్మూర్తిః మృణ్మయీ సౌమ్యదర్శనా ॥
గిరిజాఽభీష్టసిద్ధ్యర్థం    తస్యామావిరభూః కిల ।
అనేకాక్షిశిరః పాదబాహు కర్ణాయుధః  స్వయమ్ ॥
విశ్వరూపస్య భవతో దర్శనే గిరిజా భయాత్ ।
తుష్టావ  పరయా భక్త్యా తస్యై  తుష్టో వరం హ్యదాః ॥
బాలక్రీడనార్థాయ   బాలరూపోఽభవస్తదా ।

పూజార్థం  తాదృశం రూపం సంస్మరామి గజానన ॥
బ్రహ్మవిష్ణ్వీశవదనం   శుణ్డారదనశోభితమ్  ।
కోటిసూర్యప్రతీకాశం  చన్ద్రకోటిసుశీతలమ్  ॥
పాశాఙ్కుశౌ చక్రశూలౌ  పర్శుమోదకదన్తకాన్ ।
బిభ్రాణం  షడ్భుజైః  సమ్యక్ గుణేశాభిధమీశ్వరమ్ ॥
వామదక్షిణ భాగస్థ సిద్ధిబుద్ధిసమావృతమ్   ।
హారతాటఙ్కకేయూరముకుటాద్ధి విరాజితమ్ ॥౨౪౨
పీతామ్బరధరం ఫాలచన్ద్రం  భాస్వరవిగ్రహమ్  ।
నాగకక్షోదరా బన్ధం  నాగయజ్ఞోపవీతినమ్  ॥
సిన్దూరితమహాకుమ్భం  శూర్పకర్ణముపాస్మహే  ॥ధ్యానమ్ ।
(ప్రాణప్రతిష్ఠాం    కృత్వా)
అత్రాగచ్ఛ  మయూరేశ బ్రహ్మాదిమునివన్దిత   ।
ఆవాహయామి బిమ్బేఽస్మిన్ మమ పూజాం గృహాణ భో ॥
సహస్రశీర్షాం   + దశాఙ్గులమ్  । ఆవాహయామి ।
స్వర్ణసింహాసనం  చారు నవరత్నవిచిత్రితమ్  ।
సుఖేనాస్వ గుణేశాన భక్తిం దేహి పదామ్బుజే ॥
పురుష ఏవే +రోహతి । ఆసనం సమర్పయామి ।
పాదౌ ప్రక్షాలయామీశ  యవదూర్వాక్షతాదిభిః ।
పుష్పాదిభిశ్చ సంశుద్ధగఙ్గాదిసలిలైః    శుభైః  ॥
ఏతావానస్య + దివి ।పాద్యం సమర్పయామి ।
మయూరేశ దదామ్యర్ఘ్యం  కుశపుష్పాదిమిశ్రితమ్  ।
గృహాణ సర్వవరద ప్రజాసన్తతిరస్తు  మే ॥
త్రిపాదూర్ధ్వ   +అభి । అర్ఘ్యం  సమర్పయామి ।
దదామ్యాచమనీయం తే మధుపర్కపురస్తనమ్ ।
ఉశీరవాసితం తోయం గఙ్గాయా  ఉద్ధృతం  శుభమ్ ॥
తస్మాద్విరా +పురః । ఆచమనీయం సమర్పయామి ।
మధుపర్కమిదం రమ్యం దధిమధ్వాజ్యమిశ్రితమ్  ।
గుణేశ కాంస్యపాత్రస్థం   అన్నవాన్స్యాం గృహాణ భోః ॥

యత్పురుషేణ +హవిః ।మధుపర్కః ।
సితా -క్షీరాజ్య -మధుభిః రమ్భాఖర్జూరకాదిభిః  ।
ఫలైః  పఞ్చామృతం కౣప్తం   స్నానాయ ప్రతిగృహ్యతామ్  ॥
పఞ్చామృతస్నానం సమర్పయామి ।
గఙ్గాగోదావరీకృష్ణాతుఙ్గభద్రాసమాహృతమ్     ।
హేమకుమ్భైరిదం  శుద్ధం  సుగన్ధి స్నాహి నిర్మలమ్ ॥
తం య జ్ఞం  + శ్చ యే ।స్నానం సమర్పయామి । ఆచమనం సమర్పయామి ।
పీతామ్బరయుగం సూక్ష్మం రుక్మతన్తు విచిత్రితమ్  ।
మయూరేశ గృహాణ త్వం పరిధేహి ముదా మయి ॥
తస్మాద్యజ్ఞాత్  +యే । వస్త్రే సమర్పయామి ।
ఉపవీతమిదం శుభ్రం  మయా భక్త్యా ప్రకల్పితమ్  ।
సర్వపాపవిశుద్ధ్యర్థం   గృహాణ పరమాదరాత్ ॥
తస్మాద్యజ్ఞాత్  +అజాయత । ఉపవీతం సమర్పయామి ।
కిరీటహారకటకకిఙ్కిణీనూపురాదిభిః ।
అలఙ్కురు మయూరేశ శోభాయై సార్వకాలికమ్ ॥
భూషణాని సమర్పయామి ।
ధనకేసరకస్తూరీ రోచనా చన్దనాదిభిః  ।
విఘృష్టగన్ధం   సురభి లేపనార్థం  దదామి తే ॥
తస్మాదశ్వా + వయః । గన్ధాన్ధారయామి   ।
అక్షతాంశ్చ మయూరేశ కుఙ్కుమాక్తాన్ గృహాణ భో ।
సమర్పితాన్మయా భక్త్యా అక్షతం కురు మాం సదా ॥
అక్షతాన్సమర్పయామి ।
చమ్పకాశోకపున్నాగకేతకీవకులాదిభిః ।
నన్దనాహృతపుష్పైశ్చ   అర్పయామ్యద్య మాలికామ్ ॥
యత్పురుషం +వుచ్యేతే । పుష్పమాలాం సమర్పయామి ।
మల్లికామాలతీ  జాతీబిల్వైః  మరువకైః  సుమైః  ।
సౌగన్ధికైః   శమీపత్రైః  దూర్వాభిః పూజయామ్యహమ్ ॥
పుష్పాణి సమర్పయామి ।
అఙ్గపూజా  -ఓం ......... నమః ..........పూజయామి ।

18 sanskritdocuments.org



మయూరేశ్వరపూజా

గుణేశాయ -పాదనఖాని । సత్వాయ -పాదాఙ్గులీః  । రజసే -పాదతలమ్ ।
తమసే -పాదౌ । పృథివ్యాత్మనే -గుల్ఫమ్ । అబాత్మనే -జఙ్ఘే ।
తేజోరూపిణే -జానునీ ।వాయ్వాత్మనే -ఊరూ । ఆకాశాత్మనే -గుహ్యమ్ ।
గన్ధాత్మనే  -కటిమ్ । రసాత్మనే -జఠరమ్ ।రూపాత్మనే -నాభిమ్ ।
స్పర్శాత్మనే -వక్షః । శబ్దాత్మనే  -హృదయమ్ । కమ్బుగ్రీవాయ  -కణ్ఠమ్  ।
భిన్నదన్తాయ -దన్తమ్ । శుణ్డాముఖాయ  -నాసికామ్ । వక్రతుణ్డాయ   -ముఖమ్ ।
వాణీజిహ్వాయ -జిహ్వామ్ ।శూర్పకర్ణాయ  -కర్ణౌ । విశ్వనేత్రే - నేత్రే ।
ఫాలచన్ద్రాయ  -ఫాలమ్ ।సోమార్కఘణ్టాయ  -మస్తకమ్ ।మయూరేశాయ -శిరః ।
గుణేశాయ -సర్వాణ్యఙ్గాని  ॥ (సహస్రనామాద్యైరర్చనం   కుర్యాత్ ।)
దదామి ధూపం దేవేశ దశాఙ్గేన  సుధూపితమ్ ।
మయూరేశ గృహాణ త్వం మమ పాపాపనుత్తయే ॥
బ్రాహ్మణోఽస్య  +అజాయత ।ధూపమాఘ్రాపయామి  ।
సాజ్యం త్రివర్తిసంయుక్తం   వహ్నినా జ్వాలితం మయా ।
మయూరేశ గృహాణేమం మదాన్ధ్యం  వినివారయ ॥
చన్ద్రమా  +అజాయత । దీపం సమర్పయామి ॥
మోదకాన్ లడ్డుకాన్  పూపాన్ వటకాన్ పర్పటాన్ కృతాన్ ।
శష్కులీః పూరికాశ్చైవ  కృసరాణి ఘృతాచితాన్ ।
అన్నాని చ విచిత్రాణి  స్వాదూని సురభీణి చ ।
శర్కరాముద్గహారిద్ర  మిశ్రితాన్నాని  భూరిశః ।
కల్పితాని మయూరేశ నైవేద్యం  భుఙ్క్ష్వ  సాదరమ్ ।
బహ్వన్నం కురు మాం దేవ త్వత్కటాక్షావలోకనాత్ ॥
నాభ్యా +అకల్పయన్ ।మహానైవేద్యం  నివేదయామి ।
ఆచమనం సమర్పయామి ।
పూగైలారేణుకాభృఙ్గకర్పూరాదిసువాసితైః    ।
నాగవల్లీదలైశ్చర్ణైః    తామ్బూలం సఙ్గృహాణ  భోః ॥
తామ్బూలం సమర్పయామి ।
లక్షవర్తి జ్వాలితేన దీపేన పరికల్పితమ్ ।
ఆరార్తికమిదం దేవ మఙ్గలార్థం   దదామి తే ॥
సప్తాస్యాసన్ + పశుమ్ । నీరాజనం దర్శయామి ।

వైదికైర్లౌకికైర్మన్త్రైః      మన్త్రితాని  సుమాని చ ।
అపరాధక్షమార్థాయ  చార్పయామి పదామ్బుజే ॥
మన్త్రపుష్పం  సమర్పయామి ।
సౌవర్ణీం  దక్షిణాం సిద్ధిబుద్ధిద్వయవిశేషిత   ।
అర్పయామి పదామ్భోజే కటాక్షేణావ మాం సదా ॥
స్వర్ణపుష్పం  సమర్పయామి ।
ప్రదక్షిణత్రయం   కుర్యాం సర్వపాపప్రణాశనమ్  ।
త్వత్ప్రసాదాత్ వాజిమేధఫలం ప్రాప్నోమి  నిత్యశః ॥
ప్రదక్షిణం  సమర్పయామి ।
సహస్రశో  నమామీశమపరాధాన్ క్షమాపయే ।
వైదికైర్లౌకికైః     స్తోత్రైః  స్తువే సర్వార్థసిద్ధయే   ॥
నమస్కరోమి ।
యజ్ఞేన  యజ్ఞం  + దేవాః ।ప్రార్థయే   ।
జగద్బీజమేకం చిదానన్దరూపం  శివాద్యైరచిన్త్యం  మహాయోగివన్ద్యమ్  ।
త్రిమూర్తిస్వరూపం  మయూరాభిధానం పరేశం గుణేశం పరాశక్తిసూనుమ్ ।
కృపాతో భవానీమనోఽభీష్టసిద్ధ్యై   మహీమూర్తితో యః సమావిర్బభౌ హి ।
తమీశం గుణేశం కృపాదృష్టిలేశప్రసాదార్థం    ఆనన్దపూర్ణం   భజేఽహమ్ ।
దూర్వాయుగ్మార్పణం -ఓం నమః ।దూర్వాయుగ్మం సమర్పయామి ।
గణఞ్జయాయ  । గణపతయే ।హేరమ్బాయ । ధరణీధరాయ ।మహాగణపతయే ।
లక్షప్రదాయ  (యక్షేశ్వరాయ ।)క్షిప్రప్రసాదనాయ   । అమోఘసిద్ధయే  । అమితాయ
(అమృతాయ)మన్త్రాయ  । చిన్తామణయే । నిధయే ।సుమఙ్గలాయ  । బీజాయ ।
ఆశాపూరకాయ । వరదాయ । శివాయ । కాశ్యపాయ । నన్దనాయ  ।
వాచాసిద్ధాయ  (వాచాం సిద్ధయే )ఢుణ్ఢివినాయకాయ  ।
ఆవరణపూజా । .......పూజయామి నమః ।
ప్రథమావరణే  -హృదయదేవతామ్ । శిరోదేవతామ్ । శిఖాదేవతామ్ । కవచదేవతామ్ ।
నేత్రదేవతామ్  । అస్త్రదేవతామ్  ।
ద్వితీయావరణే -విద్యామ్ । విధాత్రీమ్  ।భోగదామ్ । విఘ్నఘాతినీమ్ । నిధిప్రియామ్  ।
పాపఘ్నీమ్ । పుణ్యామ్ । శశిప్రభామ్  ।
తృతీయావరణే -వక్రతుణ్డమ్   । ఏకదంష్ట్రమ్  ।మహోదరమ్ । గజాస్యమ్ । లమ్బోదరమ్
।

వికటమ్ । విఘ్నరాజమ్ ।ధూమ్రవర్ణమ్   ।
చతుర్థావరణే  -ఇన్ద్రమ్  । అగ్నిమ్ ।యమమ్ । నిరృతిమ్ । వరుణమ్ । వాయుమ్ ।
కుబేరం
(సోమం)।ఈశానమ్ ।
పఞ్చమావరణే -వజ్రాయుధదేవతామ్  । శక్త్యాయుధదేవతామ్ । దణ్డాయుధదేవతామ్  ।
ఖడ్గాయుధదేవతామ్  । పాశాయుధదేవతామ్ । అఙ్కుశాయుధదేవతామ్ ।
గదాయుధదేవతామ్ ।
శూలాయుధదేవతామ్ ।
ఓం గం గణపతయే నమః । ఇతి మధ్యే గణేశం పుష్పాఞ్జలిభిః  సమభ్యర్చ్య
నివేదనాదికం కుర్యాత్ ।యథాశక్తిమూలమన్త్రం  జప్త్వా దేవాయ సమర్పయేత్ ।మయా
కృతేన సాఙ్గగుణేశార్చనేన  పరమేశ్వరః ప్రీతో  భవతు । ఇతి పూజాం సమర్పయేత్ ।
అన్యత్
క్రమే  పూర్వం నిర్దిష్టమ్   ।
ఇతి మయూరేశ్వరపూజా సమ్పూర్ణా ।

